
Պատմութեան մէջ, թերեւս առաջին անգամ ըլլալով, մարդկութիւնը այս 
ծանր համաճարակին առթիւ, բարոյական ճիշդ վարմունք ու վերաբերմունք 
ցուցաբերեց եւ առաւելաբար ընտրեց մարդոց առողջապահութիւնը, ի գին 
տնտեսութեան կամ տնտեսական աճին։  

Իրականութեան մէջ, նոյն ձեւով, պէտք է իրագործուի նաեւ բնութեան ու 
շրջակայ միջավայրի պահպանութեան հարցերը, որոնք քննարկուած են 
«Բնապահպանութեան բարոյագիտութիւն»(3) վերնագրի տակ։  

Բնութեան ու շրջակայ միջավայրի (Environment) պահպանութեան ջատա-
գովներ, ժամանակակից (Covid-19) համաճարակը կը նկատեն բնութեան 
ազդարարութիւնը, որ ա՛լ այսպէս չի կրնար շարունակուիլ եւ անյետաձգելի ու 
յոյժ անհրաժեշտ են արմատական փոփոխութիւնները, որպէսզի կարելի ըլլայ 
Բարիին հասնիլ։   

{ 
Գրքիս առաջին հրատարակութենէն (Ապրիլ 2018 թ.) անմիջապէս ետք, 

արդէն կը նկատէի, որ հարկաւոր է վերանայիլ ամբողջ գիրքը, բարելաւել զայն 
ու ընդարձակել գրքի կարգ մը բաժինները։ Այնուհետեւ այս գրքին մէջ նոր մաս 
մը աւելցաւ, «Արեւելեան կրօնափիլիսոփայութեան բարոյագի-տութիւն» 
(Ethics in eastern religious philosophy) վերնագրին տակ, ընդա-ռաջելով Ա. 
հրատարակութեան «Յառաջաբան»ին մէջ տեղ գտած Պրոֆ. Սէյրան 
Զաքարեանի փափաքին։   

Երեք տարիներու աշխատանքէ ետք, Ա. հրատարակութիւնը ամբողջացաւ 
ԵՊՀ-ի (Երեւանի Պետական Համալսարան) մէջ, որու փիլիսոփայութեան 
բաժանմունքին մէջ քննարկուեցաւ ու երաշխաւորուեցաւ։ Ապա, ան ստացաւ 
նաեւ Էջմիածնի հրատարակչական խորհուրդի երաշխաւորութիւնը։  

Ա. հրատարակութենէն գրեթէ երեք տարիներ ետք, արդէն պատրաստ է 
վերստուգուած ու բաւական ընդարձակուած Բ. հրատարակութիւնը, որ 
նախկինին հետ բաղդատաբար, ունի աւելի քան կրկին տարողութիւն եւ աւելի 
ճոխ բովանդակութիւն։ … Այսուհանդերձ, այս գիրքը ամբողջական եւ 
կատարեալ ըլլալու յաւակնութիւնը չի կրնար ունենալ։  

Վերստուգուած ու մասամբ նոր խմբագրուած են.-  
• Մաս – 1, «Ներածութիւնը», 
• Մաս – 2, «Բարոյագիտութեան պատմութիւնը»,  
• Մաս – 3, «Մետա-բարոյագիտութիւնը»,  
• Մաս – 4, «Բարոյագիտութեան հիմնաւորումը», 
• Մաս – 5, «Բարոյագիտութեան տեսութիւնները» եւ  
• Մաս – 6, «Բարոյագիտութեան քննադատութիւնը»։ Իսկ 

 
(3)  Բնապահպանութեան բարոյագիտութեան (Environmental Ethics) մասին, 

տե՛ս Մաս – 7, էջ 266։  


